
QORTI TAL-MAĠISTRATI (GĦAWDEX)
BĦALA QORTI TA’ GUDIKATURA KRIMINALI 

Maġistrat Dr. Jean Paul Grech B.A., LL.D
M.Juris (Int. Law), Adv. Trib. Eccl. Melit

SENTENZA

Mogħtija illum, il-Ħamis, tlettax (13) ta’ Gunju 2024

Kawża Nru 389/2022

Il-Pulizija
(Supretendent Bernard Charles Spiteri)

vs

Raymond Buttigieg
Helen Buttigieg
Marlon Buttigieg

Il-Qorti, 

Rat l-akkużi miġjuba kontra:

Raymond Buttigieg, iben Emanuel u Catherine nee Haber, imwieled nhar il-ħamsa u għoxrin (25) ta’ Lulju 1962 u residenti Memories, Triq it-Torri Gorgun, Xewkija detentur tal-karta tal-identita bin-numru 38162(G);

Helen Buttigieg, bint Joseph u Mary Rose nee’ Buttigieg, imwielda Xewkija Ghawdex, nhar il-ħamsa (5) ta’ Mejju 1962 u residenti Memories, Triq it-Torri Gorgun, Xewkija detentrici tal-karta tal-identita bin-numru 23662(G); 

Marlon Buttigieg, iben Raymond u Helen nee’ Vella, imwieled Rabat, Għawdex nhar is-sebgħa (7) ta’ Dicembru 1983 u residenti ‘Wilga View’ Triq it-Torri Gorgun, Xewkija, Ghawdex detentur tal-karta tal-identita numru ID 1384(G)

fejn huma ġew akkużati talli bejn it-tnejn u ghoxrin (22) ta’ Mejju u l-erbgħa u għoxrin (24) ta’ Mejju 2022, ġewwa ix-Xewkija Għawdex u/jew f’dawn il-Gżejjer: 

heddew jew inġurjaw bi kliem jew b’mod ieħor lil Mario Spiteri u dan bi ksur tal-artikolu 339(1)(e) tal-Kap 9;

u aktar talli fl-istess lok, ħin, data u ċirkostanzi ikkagunaw biża’ lil Mario Spiteri li se tintuża vjolenza kontrih jew kontra l-propjeta’ tiegħu dan bi ksur tal-artikolu 251B tal-Kap 9;

ġabu ruħhom b’mod li taw fastidju jew ġabu ruħhom b’mod li kienu jafu jew messhom kienu jafu li kienu ta’ fastidju lil Mario Spiteri u dan bi ksur tal-artikolu 251A(1)(a)(b) tal-Kap 9 tal-Liġijiet ta’ Malta;

talli għamlu użu ta’ xi sistema jew apparat ta’ telekomunikazzjoni provdut minn provditur awtorrizat għal xi għan li ma jkunx dak li għalih ġie provdut jew xorta oħra naqsu milli josservaw dawk l-istruzzjonijiet li nħarġu minn provditur awtorizzat għall-użu sew tas-sistema tat-telekomunikazzjoni jew tagħmir jew għamlu użu ieħor mhux xieraq bih u dan bi ksur tal-artikolu 18 tal-Kap 9 u art.48(1)(d), 49(c) tal-Kap 339 tal-Liġijiet ta’ Malta. 

Il-Qorti ġiet ġentilment mitluba sabiex jekk jidhrilha xieraq tipprovdi għas-sigurta’ tal-imsemmi Mario Spiteri minn issa tapplika l-provvedimenti tal-artikoli 412C tal-Kodiċi Kriminali u tagħmel ordni ta’ protezzjoni taħt dawk il-kawteli li din il-Qorti jidhrilha li huma xierqa. 

Il-Qorti ġiet ġentilment mitluba illi minbarra li tinfliġġi l-piena stabbilita mil-liġi, jekk jidhrilha xieraq, tipprovdi għas-sigurta’ ta’ Mario Spiteri sabiex tinżamm il-bon ordni pubbliku flimkien mal-piena jew minflok il-piena applikabbli għar-reat, torbot lill-ħati b’obbligazzjoni tiegħu nnifsu taħt penali tal-flus li tiġi ffisata mill-Qorti.  

Rat illi l-atti odjerni ġew assenjati lil din il-Qorti kif preseduta nhar is-dsatax (19) ta’ Frar 2024 tramite l-Assenjazzjoni ta’ Kawżi u Doveri maħruġa ai termini tal-Artikolu 11(3) tal-Kap. 12 tal-Liġijiet ta’ Malta u l-Artikolu 520 tal-Kap. 9 tal-Liġijiet ta’ Malta;

Semgħet lill-Prosekuzzjoni, il-parte civile u lid-difiża jiddikjaraw fis-seduta tas-sebgha (7) ta’ Marzu 2024 li huma kienu qegħdin jeżentaw lill-Qorti milli terġa’ tisma’ mill-ġdid ix-xhieda li kienu ġew prodotti sa dakinhar kif wkoll milli jiġu sottomessi mill-ġdid d-dokumenti preżentati sa dak l-istadju;

Rat il-provi kollha miġbura quddiem din il-Qorti diversament preseduta;

Ikkunsidrat; 

Il-fatti tal-każ huma s-segwenti: illi nhar l-erbgħa u għoxrin (24) ta’ Mejju 2022, il-kwerelant Mario Spiteri irrapporta fl-Għassa tal-Pulizija tar-Rabat, Malta li huwa kien qiegħed jiġi mhedded mill-akkużati Raymond, Helen u Marlon Buttigieg.  Dan għaliex fit-tnejn u għoxrin (22) ta’ Mejju 2022, wara li Raymond Buttigieg ġie a konoxxenza tal-fatt li bint l-istess Raymond Buttigieg kienet qiegħda f’relazzjoni mal-kwerelant, ċempillu u qallu li kien kisser żewġ familji u li l-affari ma kinitx se tieqaf hemm.  Apparti minn hekk, Helen Buttigieg bagħtitlu messaġġi ta’ theddid u insulti.  Il-Pulizija in segwitu għal dan ir-rapport ipproċedew b’kawża kontra l-istess akkużati.  

Ikkunsidrat;

L-Ewwel Akkuża – Artikolu 339(1)(e)

F’din l-ewwel akkuża, it-tlett membri tal-familja Buttigieg qegħdin jiġu akkużati li heddew u inġurjaw bi kliem jew mod ieħor lil Mario Spiteri.  Fir-rigward ta’ Raymond Buttigieg, l-parte civile jgħid li dan ċempillu u heddu fuq it-telefon.  Il-Prosekuzzjoni ma esebiet l-ebda call logs biex tipprova li fil-ġurnata indikata mill-parte civile verament kienet saret xi telefonata mingħand Raymond Buttigieg lill-parte civile.  Apparti minn hekk fir-rapport oriġinali tiegħu Mario Spiteri ma jispeċifikax x’kien dan it-tip ta’ theddid li allegatament saru fil-konfront tiegħu minn Raymond Buttigieg dakinhar stess tat-tnejn u għoxrin (22) ta’ Mejju 2022.  Spiteri kien qal biss li Raymond kien qallu li hu kien kisser żewġ familji għaliex kien induna li bintu kellha relazzjoni extra-maritali ta’ Spiteri.  Waqt id-deposizzjoni tiegħu quddiem din il-Qorit, Spiteri jispeċifika li Buttigieg kien qallu li l-affari ma kinitx se tieqaf hemm.  Min-naħa tiegħu Raymond Buttigieg jiċħad dan kollu.  Fid-dawl ta’ dan il-konflitt tal-provi jekk verament saritx jew le it-telefonata li fuqha għamel ir-rapport Spiteri, il-Qorti ma tqisx li l-Prosekuzzjoni u l-parte civile laħqu dak il-livell ta’ prova rikjest sabiex tinstab ħtija f’din l-akkuża fil-konfront ta’ Raymond Buttigieg.  

L-istess jista’ jingħad fir-rigward ta’ Marlon Buttigieg.  Fir-rapport oriġinali tiegħu, Spiteri ma jattribwixxi l-ebda aġir speċifiku lil Marlon Buttigieg.  Meta imbagħad ġie biex jixhed, Spiteri jispeċifika li Buttigieg kien għamillu xi mossi b’idejh.  Pero Spiteri jonqos li jipprovdi dettalji ċari u inekwivoċi meta seħħew dawn l-allegati inċidenti.  Il-Qorti għandha dubji kemm jista’ jingħad li dak li Spiteri jirrapporta li seħħ effettivament seħħ fil-ġranet indikati fl-akkużi għax kieku Spiteri kien jindika dan bil-preċiż fir-rapport li huwa kien għamel fl-Għassa tal-Pulizija tar-Rabat, Malta.  Ir-rapport sar fl-erbgħa u għoxrin (24) ta’ Mejju 2022 u għalhekk il-parte civile kellu kull opportunita li jgħid lill-Pulizija x’kien ġara fil-jumejn ta’ qabel.  Il-fatt li dan m’għamlux huwa indikattiv li l-inċidenti li xehed fuqhom il-parte civile għar-rigward Marlon Buttigieg ma seħħewx fil-ġranet mertu ta’ dawn l-akkużi.  

Għar-rigward Helen Buttigieg mill-provi irriżulta li hija heddet u inġurjat bi kliem lil Mario Spiteri u dan permezz ta’ messaġġi li hija bagħtet mit-telefon ċellulari tagħha għal dak ta’ Mario Spiteri.  Il-Qorti tifhem li dawn il-messaġġ intbagħtu fis-saħna tal-mument minn Helen Buttigieg għax kienet irrabbjata x’ħin ġiet a konoxxenza tar-realta li bintha kienet bdiet relazzjoni extra-maritali ma’ Spiteri li fl-opinjoni tagħha ma tantx huwa bniedem affidabbli.  Dan pero ma jeżonera xejn mir-responsabbilita kriminali tal-akkużata; madanakollu dan il-fatt sejjer jittieħed in kunsiderazzjoni għall-fini ta’ piena.  

It-Tieni u t-Tielet Akkuza – Artikolu 251B u 251A(1)(a)(b)

Jibda biex jingħad li element fundamentali u komuni għall-sejbien ta’ ħtija fir-rigward tar-reati ipotizzati fl-artikolu 251A u 251B huwa li jrid jkun hemm “a course of conduct” da parti tal-akkużat.  Dan hu deżumibbli mill-użu speċifiku tal-kelma “imġieba” f’dawn iż-żewġ dispożizzjonijiet legali.  

Fi kliem Archbold: “Two incidents can constitute a ’course of conduct’ but the fewer the incidents and the greater their separation in time, the less likely it is that they should be described as ‘a course of conduct.”[footnoteRef:1]  [1:  (Lau v DPP (2000) 1 F.L.R. 799 DC)] 


Fl-edizzjoni tal-2012 tal-Blackstone’s Criminal Practice jingħad li: “Establishing a course of conduct, rather than a series of unrelated acts, is crucial to the success of any prosecution for harassment, and ‘it is the course of conduct which has to have the quality of amounting to harassment, rather than individual instances of conduct.”

Fuq l-istess tema fl-edizzjoni tal-2008 tal-Blackstone Criminal Practice ġie spjegat li: 

“How separate the two occasions must be, remains to be seen. The nature of stalking, the activity which primarily created the need for the new offences, might mean that the occasions are likely to be on separate days, although it may be possible to differentiate activities on one day where they can be viewed as not being continuous. The further apart the incidents, the less likely it is that they will be regarded as a course of conduct…It was recognised, however that circumstances can be conceived ‘where incidents, as far apart as a year, could constitute a course of conduct’. The type of incidents would be those intended to occur on an annual event such as a religious festival or a birthday…”

B’riferenza partikolari għat-tieni akkuża issir riferenza wkoll għas-sentenza tal-Qorti tal-Appell Kriminali fl-ismijiet Il-Pulizija vs Raymond Parnis,[footnoteRef:2] fejn il-Qorti ikkummentat li r-ratio legis tar-reat ikkontemplat fl-artikolu 251B imur oltre semplicement theddida jew it-twettieq ta’ fatt li jwassal lil xi ħadd biex iħossu mhedded.  Il-Qorti għamlitha ċara li irid ikun hemm regolarita b’fatti diversi, fuq perijodu ta’ żmien u r-reat mhux intiż għall-okkażżjoni waħda jew għal akkuża li tirrisali għall-inċident partikolari iżda għall-okkażżjonijiet li fihom iseħħ “course of conduct” li jwassal biex persuna tibża’ kif imfisser fl-istess artikolu.   [2:  Deċiża fit-18 ta’ Ġunju 2009 per l-Onor. Imħallef Dr Joe Galea Debono.  ] 


Jibda biex jingħad li minn eżami tar-rapport inizjali li għamel il-kwerelant Mario Spiteri, huwa jindika biss inċident wieħed fir-rapport tiegħu: isemmi biss l-inċident tat-tnejn u għoxrin (22) ta’ Mejju 2022 tas-sebgħa neqsin kwarti ta’ filgħodu (06.45hrs) li jikkonċerna lil Raymond Buttigieg fejn jistqarr li ċempillu Raymond Buttigieg u heddu.  Fir-rigward ta’ Helen Buttigieg, huwa jgħid li din bagħtitlu xi messaġġi ta’ theddid.  F’dan l-istess rapport, il-parte civile ma jindikax li Marlon Buttigieg għamillu xi ħaġa speċifika.  Jitkellem biss b’mod ġenerali li huwa kien qed jiġi mhedded mill-familja Buttigieg, mingħajr ma jagħti dettalji ċari u speċifiċi.  

Fix-xhieda tiegħu il-parte civile jgħid li Raymond Buttigieg ċempillu u qallu diskors fis-sens li l-affari ma kinitx se tieqaf hemm.  Dan wara li l-istess Mario Spiteri beda relazzjoni ma’ bint Raymond Buttigieg, liema relazzjoni wasslet sabiex tkisser iż-żwieġ ta’ bint Raymond Buttigieg.  L-indikazzjoni hija għalhekk li din kienet konversazzjoni waħda; inċident wieħed.  Żgur għalhekk li wieħed ma jistax jitkellem fuq course of conduct f’dan il-kuntest.  It-tieni u t-tielet akkuża ma jistgħux jirriżultaw fil-konfront ta’ Raymond Buttigieg.  

Għar-rigward Helen Buttigieg, Spiteri jindika li din bagħtitlu xi messaġġi.  Mill-provi prodotti dawn il-messaġġi jidher li intbagħtu f’ġurnata waħda.  Intbagħatu grupp ta’ tlett messaġġi fid-disgħa u tmienja u għoxrin minuta (9.28am) u grupp ieħor ta’ erba’ messaġġi f’nofsinhar u sebgħa u tletin minutra (12.37pm).  Il-Qorti tqis li dawn il-messaġġi intbagtħu fil-kuntest ta’ inċident wieħed u it-tieni sett ta’ messaġġi huwa kontinwita tal-ewwel sett.  

Pero anke li kieku l-messaġġi kellhom jitqiesu bħala inċident separati, il-Qorti tqis li l-messaġġi li intbagħtu, għalkemm ta’ stmerrija, ma jqanqlu l-ebda xejra ta’ vjolenza psikoloġika jew sensazzjoni ta’ oppressjoni inġusta għaliex dawn intbagħtu f’kuntest partikolari fejn omm saret taf illi bintha kienet bdiet relazzjoni extra-maritali mal-parte civile, liema relazzjoni waslet sabiex tkissret il-familja ta’ bintha.  Apparti minn hekk kif ġia senjalat fl-opinjoni tal-istess akkużata hija ma kinitx tqis lill-parte civile bħala persuna affidabbli.  

Fis-sentenza fl-ismijiet Il-Pulizija vs Denise Falzon,[footnoteRef:3] il-Qorti tal-Appell Kriminali fissret illi:- [3:  Deċiża fid-29 ta’ Novembru 2018.  ] 


“… hemm distinzjoni netta, fil-fehma ta’ din il-Qorti, bejn dik l-imġieba li qed toħloq fastidju u dik li toħloq sempliċement inkonvenjent. … Illi jidher allura li t-test li għandu jiġi adoperat biex jiġi stabblit jekk hemmx fastidju ‘illeċitu’ o meno huwa billi jiġi applikat it-test oġġettiv iktar milli dak soġġettiv filwaqt pero li jittieħed qies tal-fattispeċi kollha tal-każ u l-assjem taċ-ċirkostanzi kollha li setgħu wasslu lil kwerelant jieħu l-passi li ħa.”

Għalkemm huwa minnu li dawn l-insulti, inġurji u kliem ta’ tgħajjir joffendu u setgħu verament dejqu lill-parti leża, għaliex it-theddid u t-
tgħajjir huma indubbjament azzjonijiet ostili u ta’ stmerrija li fihom infushom iqanqlu ċertu grad ta’ dwejjaq fil-vittma, il-Qorti ma tistax twarrab il-kuntest li fihom ntqalu : dawn intqalu f’kuntest fejn l-akkużata Helen Buttigieg saret taf bir-relazzjoni extra-maritali ta’ bintha mal-parte civile.  Fil-fehma tal-akkużata apparti li l-aġir ta’ bintha kien wassal sabiex tkissret il-familja ta’ bintha, hija xejn ma kienet kuntenta bil-parte civile li f’għajnejha ma kienx persuna affidabbli.  Apparti minn hekk, jekk wieħed janalizza l-messaġġi, huwa ovvja illi wħud mill-messaġġi infushom huma esaġerati u bla sens u ma jistghux jittieħdu bis-serjeta’.[footnoteRef:4]  Il-Qorti terġa tagħmel riferenza għall-Blackstone fejn jikkummenta li:  [4:  Ara per eżempju l-messaġġ: “Tohrogx mill bieb il barra ghax nigri warajk anke bil lejl il-poplu ghawdxi kollu ghax hadd ma ghadu jahmlek ja iddragjat mahmug u midjun qeghdin nigru warajk ghawdxi kollu ….” Fol. 49 tal-proċess.  ] 


“A course of conduct which is unattractive and unreasonable does not of itself necessarily constitute harassment; it must be unacceptable and oppressive conduct such that it should sustain criminal liability. Harassment includes negative emotion by repeated molestation, annoyance or worry. The words ‘alarm and distress’ are to be taken disjunctively and not conjunctively, but there is a minimum level of alarm or distress which must be suffered in order to constitute harassment.”[footnoteRef:5]   [5:  Blackstone’s Criminal Practice, 2012 Ed, B.2.140, p. 285.] 


Il-Qorti mhix konvinta li dawn il-messaġġi setgħu wasslu lill-kwerelant sabiex jibża’ għas-sigurta personali u inkoluminita fiżika tiegħu.  Infatti tant hu hekk li fir-rapport oriġinali tiegħu huwa lanqas ma ried li l-Pulizija jieħdu passi kriminali fil-konfront tal-akkużati iżda sempliċiment li jagħtuhom twissija.  Għalhekk din il-Qorti temmen li lanqas tista’ tinstab ħtija f’Helen Buttigieg għar-rigward it-tieni (2) u t-tielet (3) akkuża.  

Għar-rigward Marlon Buttigieg, Mario Spiteri jagħmel riferenza għal żewġ inċidenti separati fejn Spiteri jistqarr li Marlon Buttigieg għamillu xi mossi b’idejh.  Kif ġia rilevat, Spiteri pero ma jagħtix dettalji dwar meta seħħew dawn l-inċidenti u jekk kinux fil-kuntest taż-żmien indikat fl-akkuża.  Infatti kif senjalat fir-rapport li huwa kien għamel fl-Għassa tal-Pulizija tar-Rabat, Malta dawn il-mossi li allegatament saru minn Marlon Buttigieg fil-konfront ta’ Mario Spiteri ma jissemmew imkien.  Kif ġia ikkummentat il-Qorti fil-kuntest tal-ewwel (1) akkuża, din il-Qorti għandha dubji kemm dawn l-allegati inċidenti seħħew bejn it-tnejn u għoxrin (22) ta’ Mejju u l-erbgħa u għoxrin (24) ta’ Mejju 2022 kif indikat fl-akkuża.  Għalhekk in vista ta’ nuqqas ta’ provi, it-tieni u t-tielet akkuża lanqas ma jirriżultaw fil-konfront ta’ Marlon Buttigieg. 

Ir-Raba Akkuza – L-Artikolu 48(1) u 49(c) tal-Kap. 399 tal-Liġijiet ta’ Malta

L-akkuża taħt l-artikolu 48(1)(d) żgur li ma tistax tirriżulta għax ma tinkwadrax fil-fattispecie ta’ dan il-każ: hawnhekk għandna biss allegat użu ta’ apparat elettroniku sabiex sar theddid fil-konfront tal-kwerelant.  Kif ingħad fis-sentenza Il-Pulizija vs Etienne Calleja,[footnoteRef:6] l-għan tal-leġislatur wara dan l-artikolu kien biss biex jipprevjeni abbuzi ta' natura teknika minn sistemi ta' komunikazzjonijiet elettronici.  Ma kinitx l-intenzjoni li huwa jippunixxi b’mod aktar sever u gravuż reati kriminali li jinsabu f' liġijiet oħra li jsiru b' mezzi ta' telekomunikazzjoni.   [6:  Deċiża fit-22 ta’ Awissu 2007.  ] 


L-analiżi li trid issir huwa biss fid-dawl tal-artikolu 49(c) – il-Qorti trid tara jekk fiċ-ċirkustanzi ta’ dan il-każ sarx użu mhux xieraq ta’ apparat elettroniku.  Kif intqal fil-kawża fl-ismijiet Il-Pulizija vs Francine Cini “użu mhux xieraq ma jfissirx kwalunkwe użu, jew kull ħaġa taħt il-kappa tax-xemx, magħduda kull offiża, insult jew kelma żejda, iżda għandha tiġi interpretata b’mod ferm aktar ristretta, primarjament fejn si tratta theddid, estorsjoni u attivitajiet illeciti.”[footnoteRef:7]  It-theddid irid ikollu wkoll il-karatteristika fundamentali li jkun jipprospetta xi forma ta’ ħsara inġusta.   [7:  Riportata fis-sentenza Il-Pulizija vs Charles Grixti deċiża fit-2 ta’ Settembru 2020.  ] 


Fir-rigward ta’ Marlon Buttigieg, din l-akkuża ma tirriżultax stante li Marlon Buttigieg fl-ebda ħin m’hemm indikat li huwa ċempel jew bgħatt xi messaġġi lill-parte civile.

Għar-rigward Raymond Buttigieg, għalkemm il-parte civile jgħid li kien hemm telefonata ta’ theddid da parti ta’ Raymond Buttigieg, il-Prosekuzzjoni baqgħet ma esebietx il-calls logs kif għamlet fil-każ ta’ Helen Buttigieg.  Għalhekk l-aħjar prova ta’ dak li kien qed jiġi allegat – it-telefonata minn Raymond Buttigieg lill-parte civile – ma saritx.  Dan apparti l-fatt li Raymond Buttigieg ċaħad li kien hemm xi telefonata bejnu u bejn il-parte civile.  Għalhekk żgur li m’hemmx bażi suffiċjenti sabiex Raymond Buttigieg jinstab ħati taħt dan l-artikolu.  

Għar-rigward Helen Buttigieg, l-istorja hija differenti peress li mill-provi irriżulta li hija bagħtet messaġġi mit-telefon ċellulari tagħha għal dak tal-parte civile li wħud minnhom kienu jammontaw għal theddid.  Il-Prosekuzzjoni u l-parte civile esebew mhux biss il-calls logs iżda wkoll il-messaġġi li intbagħtu.  Għalhekk din ir-raba’ akkuża ġiet pruvata in kwantu jirrigwarda l-akkużata Helen Buttigieg.  Għall-fini ta’ piena pero il-Qorti sejra tieħu in kunsiderazzjoni taċ-ċirkostanzi partikolari ta’ dan il-każ u ċioe li Helen Buttigieg kienet imdejqa u imweġġa’ b’dak li għamlet it-tifla tagħha x’ħin bdiet relazzjoni extra-maritali mal-parte civile.  

Decide

Għaldaqstant għal dawn il-motivi il-Qorti:

(a) mhux qiegħda issib lill-akkużati Raymond Buttigieg u Marlon Buttigieg ħatja tal-akkużi fil-konfront tagħhom u għalhekk qed tilliberahom minn kull ħtija u piena; 

(b) mhux qiegħda issib lill-akkużata Helen Buttigieg ħatja tat-tieni (2) u t-tielet (3) akkuża u għalhekk qed tilliberaha minnhom; 

(c) Wara li rat l-artikolu 339(1)(e) u l-artikolu 49(c) tal-Kap. 399 qed issib lill-akkużata Helen Buttigieg ħatja tal-ewwel (1) akkuża u tar-raba’ (4) akkuża in kwantu din tirrigwarda biss il-ksur tal-artikolu 49(c) tal-Kap. 399.  Fir-rigward tal-ewwel akkuża qiegħda tikkundannaha għal ċanfira.  Fir-rigward tar-raba’ (4) akkuża wara li rat l-artikolu 22 tal-Kap. 446 qed tilliberaha bil-kundizzjoni li ma tagħmilx reat ieħor fi żmien xahar mil-lum.  A tenur tal-artikolu 22(3) tal-istess Kap 446 il-Qorti fissret lill-ħatja bi kliem ċar u li jinftiehem bil-konsegwenzi jekk hija tagħmel reat ieħor waqt il-perijodu ta’ liberta kundizzjonata.  

Tenut kont iċ-ċirkostanzi tal-każ, il-Qorti ma tqisx li għandha tapplika l-artikolu 412C jew l-artikolu 383 tal-Kap. 9 tal-Liġijiet ta’ Malta.  



(ft.)  Dr. Jean Paul Grech  
         Maġistrat 
  

                                                                                       (ft.)  Joseph Grech  
        Deputat Reġistratur

Vera Kopja

Għar-Reġistratur

